
                                      TRANS WORLD RADIO 

 Program Name / Nǔwíwa : Thru The Bible / Mawu xó zlɛ́ wɛ̌kɛ́ 

 Language / Gbe : Fɔngbe 

 Program Number / Nǔwíwa Kɛ́n : 1072 

 Program Title / Xóta : Paul's greetings and thanks to God / 

Gbedómɛ kpódó kúdó nú Mawu Pɔ́lu tɔn kpó 

 Producer’s Name / Nǔkplɔ́nmɛtɔ́ ɔ́: Dr J. Vernon McGee 

 Tanslator’s Name / Kplɔ́ntínmɛtɔ́ ɔ́: Vivien Gboyo 

 Reference / Xixamɛ: 2Timothy 1:1-6 / 2Timɔtée 1:1-6 

 

 

Wěmata 1 

 

Xó e mɛɖé ɖɔ gbɔn gǔdo cóbó kú ɔ́ nɔ́ nyí xó tají ɖo é sɔ́ ja ɖěvo ɖɔ gbé ǎ. Hǔn è 

nɔ́ flín xó mɔ̌hunkɔtɔn bó lin tamɛ ɖ’éjí hwɛhwɛ ; è nɔ flín lě e mɛ ɔ́ zé gbe dó ɖɔ 

xó ɔ́ ná gbɔn é, alɔ ɖiɖe tɔn lɛ́ɛ kpó nǔ kpínkpɔ́n tɔn lɛ́ɛ kpó. Wěma wegɔ́ ɔ́ élɔ e 

Pɔ́lu wlán sɛ́dó Timɔtéé ɔ́ wɛ nyí wěma e é wlán gbɔn gǔdo é. È dá hwɛ n’i ɖo 

Hlɔ̌ma bɔ é mɔ ɖɔ gbɛ émítɔn xwe vivɔnu. É ɖɔ xó tají ɖé lɛ́ɛ. Xó énɛ́ lɛ́ɛ ɖokpó 

wɛ nyí : Nǔ e è wlán dó Mawuxówéma ɔ́ mɛ ɔ́, Mawu wɛ sɔ́ bǐ dó ayi mɛ nú mɛ 

lɛ́ɛ; é nyɔ́ nú è nǎ sɔ́ dó kplɔ́n nǔ mɛ, bó ná dó ɖe mɛ dó ali jí, bó ná dó ɖe 

nǔwanyido lɛ́ɛ xlɛ́, lobo ná dó kplɔ́n lě e è nǎ zǎn gbɛ ɖagbe gbɔn ɔ́ mɛ (2 Tm 

3.16). Amɔ̌ ɖo tlala ɔ́, è na nɔ́ flín ɖuɖ’éjí xó élɔ́ e é ɖɔ é:  Un fun ahwan ɖagbe 

ɔ́; un dó wezun ɔ́ káká yi vivɔnu; un kpo ɖo nǔ ɖi nú Klísu Jezu wɛ (2 Tm 4.7) 

Ɖo tomɛ yiyi mɛsɛ́dó Pɔ́lu tɔn e xó è ɖɔ ɖo Mɛsɛ́dó wéma mɛ lɛ́ɛ mɛ ɔ́, é gbɔn 

hwɛɖɔgbasá ɖě jɛ ɖě káká wá jɛ Hlɔ̌ma. È wlí i dó gbankpá mɛ nú xwe we. Ée è 

jo e ɔ́, é lɛ́ wlí ali bo gbɛ kan dó gbějí zɔnlin tɔn wú. Hwenɛnu wɛ Nelɔ́ɔn dó 

Hlɔ̌ma toxo ɔ́ zo bɔ́ é ji káká xɔ azǎn ayizɛ́n. Xɔ ɖagbe ɖagbe lɛ́ɛ kpó vodún xɔ 

lɛ́ɛ bǐ wɛ ji zo.  

E flin mi atɛ ɖiɖe mɛdaxo sevic HOUNNOU tɔn e é sun nyi na e ɖɔ : Nǔmɛsɛn 

lɛ́ɛ ɖesu ya avi ! 

Ée Nélɔ́ɔn mɔ ɖɔ mɛ lɛ́ɛ jɛ xó ɖɔ dó nǔ e é dó sin e wú ɔ́, é jɛ ya sa nú mɛ jí, tlala 

ɔ́ Klisusɛntɔ́ lɛ́ɛ. Hwenɛnu wɛ è lɛ wlí Pɔ́lu ɖěvo. Hwenu e é ka wlí i jɛ nukɔn ɔ́, 

é ɖó nukún ɖɔ è na jó émí bɔ nǔgbo ɔ́ è jo e. Amɔ̌ hwenu e é wlán wěma wegɔ́ ɔ́ 

élɔ́ ɔ́, é tunwun xó bǐ fó ɖó è ko ɖɔ n’i ɖɔ è na gbo ta n’i. 

 

Mɛ e nɔ xwedó  e lɛ́ɛ bǐ ko hɔn jó e dó bɔ é kpo Onɛzifɔ́ɔ kpó Luki kpó kɛ́ɖɛ́. 

Hwenu e é yi hwɛɖɔgbasá ɔ́, mɛ ɖěbǔ ba ná ɖe kúnnu n’i ǎ. Lo ɔ́, Pɔ́lu sɔ́ kɛ yě : 

Mawu ní ma lɛ́n hwɛ tɔn dó kɔ nú yě ó (2 Timɔtée 4.16). 

 

Ɖo wéma mɛ ɔ́, Pɔ́lu ɖɔ nú Timɔtée ɖɔ éyɛ́ wɛ ná gbɛ kan dó devízɔ́ émítɔn nú. 

Énɛ́ wú ɔ́ é nɛ́ ɛ nukplɔ́mɛ tɛnmɛ tɛnmɛ dó akpá énɛ́ xwé. 

Kpɔ́ndéwú ɖokpó ɖie : 

Dǒ gǎn bó sɔ́ hwiɖée jó nú Mawu, bó ná nyí mɛ e é jɛ xá ɖɔ Mawu ná sixú ɖe gbě 

ná é, bó ná nyí azɔ̌watɔ́ e winnyá ma ná hu dó azɔ̌ e é wa lɛ́ɛ wú ǎ é; azɔ̌watɔ́ e nɔ 

jlá nǔgbó wɛn ɔ́ ganjí é. Jlǎ Mawuxó; nɔ tɛ ɖɛ̌ jí, bó nɔ ɖɔ hwebǐnu; hwe ɔ́ nu nyɔ́ 

kpó é ma nyɔ́ kpó ɔ́, a nǎ nɔ́ jlá; a nǎ nɔ́ sɔ́ xomɛfífá dó kɛ nu dó nǔ wú nú mɛ, dó 

gbɛ́ nǔ nú mɛ, bó dó ná akɔ́nkpinkpan mɛ ɖo nǔkplɔ́nmɛ towe lɛ́ɛ mɛ (2.15;4.2)  

 

Ɖo wěma mɛ bǐ ɔ́, è mɔ ɖɔ Timɔtée myá nukún nú Pɔ́lu. Pɔ́lu ba ɖɔ é ní wá vɔ́ da 

ǎ. Hǔn é ɖɔ kɔgɔ nú mɛ xó ko atɔ́ɔn n’i bó dó flín i nǔ e é ɖó ná wa lɛ́ɛ. 

 

Énɛ́ ɔ́ mɛ wɛ é ɖɔ n’i ɖɔ é ní ma ɖi xɛsi ó, éní hɛn nǔgbó, winnyá ní má nɔ hú i do 

wɛnɖagbe ɔ́ wú ó, ɖɔ é ní dó gǎn… 

 

Wěma wegɔ́ ɔ́ lɛ́ ɖɔ xó dó nǔɖiɖi gbígbɛ́ wú, wěma ɔ́ ɖɔ ɖ’ayǐ ɖɔ mɛ lɛ́ɛ ná wá jó 

nǔkplɔ̌nmɛ mɛsɛdó lɛ́ɛ tɔn dó kpó jlǒ yěɖésúnɔ́ tɔn kpó. É ná sín nǔ má nywɛ́ wú 

ǎ. Hwenɛnu ɔ́ é ná vɛ́wǔ bɔ è ná mɔ nǔɖiɖi ɖo ayǐkúngbanjí.  

- Ɖo gbɛvivɔ hwenu ɔ́, sɛ́xwé yiyi ná yi dó akpáxwé we jí. Jɛ nukɔn ɔ́, nǔɖitɔ́ 

titewungbe lɛ́ɛ ná yi jixwé (1 Tɛsalonikinu 4.16-17). Énɛ́ gúdó ɔ́, mɛ e kpo 

lɛ́ɛ ná jó nuɖiɖi dó.  

- Akpaxwé wegɔ́ ɔ́ ná wá wá, mɛ e ná kpéwú hɛn nǔɖiɖi wú lɛ́ɛ ná yi ; (hwenu 

e nyɛ gbɛtɔ́ ví ɔ́ ná lɛ́kɔ wá ɔ́, é ká ná sixú lɛ́ mɔ nǔɖiɖi ɖo ayikúngban jí ǎ ? 

(Luki 18.8)). 

Jezu ɖɔ mɔ̌ bó ná dó xɛsi nú yě wɛ ǎ. Lo ɔ́ é jló ná zé ayi yětɔn dó nǔ e ná wá jɛ 

lɛ́ɛ jí wɛ. 

Ɖó mɛ lɛ́ɛ ná wá jó nǔɖiɖi dó dandan wú ɔ́, Pɔ́lu kpó Piyɛ́ɛ kpó tɛ ɖɛ̌ tají ninɔ 

Mawuxó tɔn jí ɖo wěma e yě wlán gbɔn gǔdo lɛ́ɛ mɛ. 

Nǔɖiɖi e xó wɛ wě wíwé ɖɔ ɔ́ gbɔn vǒ nú nǔɖiɖi e gbɛtɔ́ lɛ́ɛ ɖo ɖiɖó wɛ ɖo égbé 

é.  

« A lin nǔ ɖagbe, a na mɔ nǔ ɖagbe » sín kplɔ́n énɛ́ lɛ́ɛ gbɛ dó mǐ ehɔn mɛ !   

« Xɔntɔn  ce ɖé wɛ ! Ényí akwɛ́ hán ɛ ɔ́, e nɔ́ ɖɔ akwɛ́ sukpɔ́ ɖo asi ce ɖesu ! ɖó 

kplɔ́n ɖé lɛ́ɛ kó ɖɔ ni ɖɔ nú e ɖɔ émí kún ɖó akwɛ́ ó ɔ́, akwɛ́ ɔ́ ná nɔ́ hán ɛ nǔgbo. 

Ló ɔ́ e ka ɖo ɖuɖɔ wɛ ɖɔ émí ɖó ɔ́ é ná nɔ́ mɔ akwɛ́ hwe bǐ nu » 

É ɖɔ akwɛ́ ɖo asi ce, akwɛ ɖo asi ce káká có ɔ́ é ɖó akwɛ ɔ́ ɖe mɔ wɛ gbeɖe ǎ mɛ ! 

Linlin ɖagbe sín kplɔ́n lɛ́ɛ gbɛ́ dó mǐ ehɔn mɛ din ! 

Nukúnmɛ atɔn jí wɛ yě ɖe : 

- Jɛ nukɔn ɔ́, Linlin ɖagbe abǐ lě e è na ɖu ɖo mɛɖéɛ jí gbɔn é sín nǔkplɔ́nmɛtɔ́. 

Un ka na bo nyí azɔ̌ mɔ̌hun watɔ́ xéɖéxéɖé ɔ́, Mawu xó ɔ́ ɖo aga nú nǔ 

nǔkplɔ́nmɛ énɛ́ ɔ́! Un na sɔ́ nǔ e un nyí é dó aga nú Mawuxó wěma ɔ́ gbeɖe 

ǎ ! é nyɔ́ wa ɔ́, Mawuxó ɔ́ wɛ ná nɔ aga nú nǔ e un nyí é, nǔ e un kplɔ́n e 

kpódó nǔ e un tunwun e bǐ ! 

- Bɔdéwú ɔ́, lɛngbɔ́nyitɔ́ e nɔ kplɔ́n ɖagbe wiwa mɛ é. Yě nɔ́ kplɔ́n mɛ ɖɔ 

ɖagbe wiwa nyɔ́ hú nyanya wiwa. Xó énɛ́ ɔ́ nɔ́ nyɔ́ sise nú mɛ bǐ. 

- Nǔkplɔ́nmɛ nukúnmɛ atɔngɔ́ ɔ́ nɔ́ kplɔ́n mɛ ɖɔ fífá ɖó ná nɔ gbɛtɔ́ lɛ́ɛ tɛ́ntín, 

bɔ lelenɔ ɖé ɖó ná tíin ǎ, afútámɛ ɖo ná tíin ǎ. 

Nǔ énɛ́ lɛ́ɛ ɖěbǔ nyí nú nyanya ǎ. Linlin ɖagbe wɛ yě ɖó. Amɔ̌ ényí wɛnɖagbe 

Jezu-Klísu tɔn nɛ́ ǎ.  

Gbɛtɔ́ ɖésú sixú zé hlɔ̌nhlɔ̌n tɔn bo bló axɔ́súɖuto Mawu tɔn ɖó ayǐkúngban 

jí ǎ. Lo ɔ́, hwenu e mɛ e ko nyí kɛntɔ́ nú yěɖée ɖ’ayǐ lɛ́ɛ yi Klísu se ɔ́, yě nɔ́ 

húzú jɛ nɔví bó nɔ́ yí wǎn nú yěɖée. Nǔ walɔ, akɔta e tɔn è nyí é, nǔ ɖókan, 

nǔ énɛ́ lɛ́ɛ ɖěbǔ sɔ́ nɔ́ nyí dǒgbó nú wǎn yíyí yětɔn ǎ ɖó nǔ e yě ɖi nú Jezu-

Klísu ɔ́ súnsún dǒgbó lɛ́ɛ bǐ. 

 

Un ná jɛ wěma wegɔ́ ɔ́ e Pɔ́lu wlán sɛ́dó Timɔtée ɔ́ xa jí. 

Nyɛ Pɔ́lu e nyí mɛsɛ́dó Klísu Jezu tɔn ɖo jlǒ Mawu tɔn mɛ, bó ná jlá gbɛ e sín 

akpá è dǒ nú mǐ ɖo bǔ e mǐ ɖe xá Klísu Jezu ɔ́ mɛ ɔ́ wɛ ɖo wěma élɔ́ sɛ́ dó we wɛ, 

vǐ ce vívɛ́ná Timɔtée. Mawu Tɔ́ ɔ́ kpódó Aklúnɔ mǐtɔn Klísu Jezu kpó ní ná fɛ́nú 

we, bó kú nǔbláwǔ nú we, bó ná fífá we. V 1-2   

Ɖo wěma ɔ́ sín bǐbɛ́mɛ ɔ́, Pɔ́lu ɖe wǎn e é yí nú Timɔtée kpódó mɛsɛ́dó sín acɛ e 

é ɖó ɔ́  xlɛ́. É ɖexlɛ́ Timɔtée ɖɔ yě ɖo nǔ wa dó kpɔ́ wɛ amɔ̌ émí hú gǎn ɛ ɖó Mawu 

wɛ sɔ́ émí mɛsɛ́dó tɔn bɔ nǔ e wlán sɛ́dó Timɔtée wɛ émí ɖe ɔ́, Mawu gɔ́n wɛ é 

gosín. 

Mɛsɛ́dó Pɔ́lu ɖó jlǒ syɛ́nsyɛ́n bó lɛ́ xo ɖɛ ɖɔ Mawu ní bló fɛ́nú kpó fífá kpó Timɔtée 

bó lɛ́ nyɔ́ xomɛ kpanta ɛ. 

Un ná yi nukɔn déjí. Un nɔ dó kú nú Mawu e tɔ́gbó ce lɛ́ɛ sɛn, bɔ nyɛ ɖésú ɖo 

sinsɛn wɛ kpódó ayixa mímɛ́ kpó é. Un dó kú n'i ɖó é bló bɔ zǎn kpó kéze kpó ɔ́, 

un nɔ flín we hwebǐnu, ɖo ɖɛ ce lɛ́ɛ mɛ. V 3  

 

Pɔ́lu ɖo wǔvɛ́ mɛ gankpámɛ bɔ ta gbo n’i kɛ́ɖɛ́ wɛ kpó có ɔ́, é dó hwɛ Nelɔ́ɔn, sɔ́ja 

e wlí i lɛ́ɛ abǐ hwɛɖɔtɔ́ e dá kúhwɛ n’i lɛ́ɛ ɖěbǔ ǎ. Pɔ́lu ɖɔ xó énɛ́ dó dó gǎn lanmɛ 

nú Timɔtée ɖo devízɔ́ ɔ́ mɛ bónú è ní ɖeji do wútu tɔn. 

Un nɔ flín avǐ e a ya é, bó nɔ ɖó jlǒ ɖaxó ɖɔ ma lɛ́ wá mɔ we, bónú xomɛ ná hun 

mì titewungbe. V 4  

Pɔ́lu yí wǎn nú Timɔtée titewungbe. É ɖó jlǒ ɖaxó ná lɛ́ vɔ́ mɔ ɛ ɖěvo bónú ayi 

tɔn ná j’ayǐ. 

Nǔɖiɖi titewungbe e a ɖǒ ɔ́ ɖo ayi ce mɛ, bɔ un ɖo flínflín wɛ. Nǔɖiɖi énɛ́ ɔ́ wɛ 

nɔ towe sín nɔ Lɔyisi kpódó nɔ towe Enisi kpó ko ɖó jɛ nukɔn nú we. Un ka ɖeji 

ɖɔ hwi lɔ ɖó nǔɖiɖi énɛ́. V 5  

Nǔɖiɖi Timɔtée tɔn nyí nǔɖiɖi yɛmɛnúwíwa tɔn ǎ. Nǔɖiɖi titewungbe wɛ é ɖó. 

Énɛ́ ɔ́ wú wɛ un ɖo flínflín we wɛ ɖɔ hwi ní hɛn nǔníná e Mawu ná we hwenu e 

un ɖó alɔ jǐ towe ɔ́ ɖó gbɛ. V 6  

Ɖi lě e un ɖɔ gbɔn ɔ́, é cíɖi Timɔtée vɔ́ dǎ kpɛɖé. Hǔn Pɔ́lu nɛ́ ɛ lanmɛsyɛ́n ɖɔ é ní 

lɛ́ fɔ́n nǔníná tɔn ɖó te. Timɔtée ɖó ná zé nǔwúkpíkpé gbigbɔmɛ tɔn e Mawu nɛ́ ɛ 

lɛ́ɛ dó azɔ̌ mɛ (cp 1 Pi 4.10-11 

 


